
ЗАХИДАЛ 64

	 

	ЕВРОПЫН ХОТУУД ҮҮССЭН НЬ

	 

	1932 оны зургаадугаар сарын 21

	 

	Загалмайтны аян дайны үе бол Европын хувьд нийтийг хамарсан шашны их итгэл бишрэлийн үе байж хүмүүс бишрэл итгэлийнхээ мухарт өдөр тутмын золгүй явдлаа хөнгөвчлөх арга замыг хайсаар байв. Шинжлэх ухаан гарч ирээгүй байв, мөргөл бишрэл, шинжлэх ухаан, боловсрол хоорондоо муу хосолдог учир ер нь боловсрол муу дэлгэрсэн байлаа. Боловсрол, мэдлэг нь хүмүүсийг юм бодуулахад хүргэдэг, гэтэл эргэлзэн тээнэгэлзэх, судлан шинжлэх гэдэг бол бишрэлийн аюултай дагуул билээ. Шинжлэн турших зам бол бишрэлийн зам бус, харин шинжлэх ухааны зам мөн. Тэрхүү бишрэл хэрхэн суларч, эргэлзэн тээнэгэлзэх явдал гарч ирэх болсныг бид сүүлд ярилцах болно. 

	Шашин цэцэглэн хөгжиж, сүсэгтэн олны толгой дээр зогсож байсан католик шашин тэднийг дарлан байсныг бид одоодоо үзээд байна. Олон мянган сүсэгтнийг загалмайтны аян дайнд мордуулж, хэзээ ч буцаж ирэхгүйгээр Палестин руу явуулж байлаа. Пап өөрөө ч бүх талаар захирагдахыг үл хүссэн Европын христос ард түмэн буюу бүлгүүдийн эсрэг загалмайтны аян дайн зарлах болсон юм. Пап хийгээд сүм хийд тэрхүү их итгэл бишрэлийг ашиглан нүгэл арилгасан сахиус тарааж өгөх, заримдаа худалдах замаар өөрсдөдөө ашиг хонжоо олж байв. Тэр нь шашны аль нэгэн ёс журам, тогтоолыг зөрчихийг зөвшөөрсөн хэрэг байлаа. Тийм байдлаар сүм хийд онцгой тохиолдолд өөрийнхөө тогтоосон ёс журмыг хүртэл зөрчиж болох болсон байна. Шашны тийм маягийн ёс журмыг удтал хүндэтгэн үзэх нь эргэлзээтэй хэрэг юм. Уг нь католик шашны сургадгаар нас барсны дараа хүний сүнс диваажин ба тамын орны хооронд орших ариутгалын газар очиж ертөнцөд үйлдсэн нүглээ арилгах зовлонг биеэр амсаж, дараа нь уг сүнс диваажинд очдог ажээ. Гэтэл пап одоо хүнээс мөнгө авч хариуд нь тэд ариутгалын газрыг дайрахгүй шууд диваажинд очих болно хэмээн амлах болсон байна. Тийм аргаар шашин итгэлийг сорон мөлжиж өөрөө нүгэл гэж үзэж байсан гэмт үйлдлээсээ хүртэл орлого олох болсон байна. Сахиус худалдах энэ ажиллагаа загалмайтны аян дайны дараахнаас дэлгэрч эхэлсэн юм. Энэ ажиллагаа ой гутам их хэмжээгээр дэлгэрсэн, тэгээд ч олон хүн католик шашныг жигшин үзэх болсны нэг гол шалтгаан болжээ. 

	Жирийн олон шүтлэгтэн хүмүүс тэгж их хүлцэн тэвчиж чаддаг байсан нь гайхалтай билээ. Чухамхүү тийм учраас шашин нь олон оронд хамгийн их орлоготой ашиг хонжоо хайгч болон хувирсан байна. Сүм хийдүүдэд төлөгч заяа бодогчид шүтэгчдээс юмыг нь авахыг л хичээдгийг бод л доо. Мэргэч төлөгч нар гай тотгорт автсан хүнийг өргөл барьц барихаас нааш ямар нэгэн шүтлэгийн ёслол үйлддэггүйг Ганга мөрний эрэг дээр очоод харагтун. Айлд хүүхэд төрөх, гэрлэлт болох, хүн нас барах бүгдэд нь удган зайран, төлөгч оролцож, тэр болгонд авлага авдаг байв. 

	Индуизм, христос, ислам, зороастризм зэрэг бүх шашин тийм билээ. Шүтлэгтэн хүмүүсийн сүсэг бишрэлийг далимдуулан мөнгө авдаг арга нь харин тус бүрдээ ялгаатай байв. Энэ арга индуизмд бүр ил байсан. Исламд бөөгийн буюу дом шившлэгийн ёс байгаагүй гэж үздэг, эрт үед энэ нь түүнийг залгамжлагчдыг мөлжлөг хийлгэхгүй байхад ямар нэг хэмжээгээр тус дөхөм үзүүлж байв. Гэвч хожим шашны номтон. 

	мэргэд гэх мэтээр өөрсдийгөө нэрлэгч тусгай хүмүүс анги бүлэг гарч ирж тэд жирийн олон сүсэгтэн лалынхныг хууран мэхэлж, мөлжиж байлаа. Урт сахал тавих буюу зулай дээрээ туг үстэй байх, духан дээрээ том мэнгэтэй байх буюу бадарчны буюу зосон шар өнгийн хувцас өмсөх, сайн үйлс бүтээх энэ бүхэн бол ариун явдалтны шинж бөгөөд тийм газарт олон нийтийг хууран мэхлэхэд амархан ажгуу. 

	Хэрэв чи хамгийн тэргүүний орон Америкт очих юм бол тэнд ч гэсэн шашин ард түмнийг мөлжигч том үйлдвэрийн газар болон хувирсныг үзэх болно. 

	Би шүтлэгийн эрин болох дундад эртний үеэс бүр холдоод явчихлаа. Бид тэнд эргэж очих ёстой. Тэр итгэл нь биетэй, бүтээн босгох шинж чанартай болсныг бид үзэх болно. Арван нэг, арван хоёрдугаар зууны үе бол барилга байгууламжийн үе байсан бөгөөд Өрнөд Европт газар сайгүй сүм дуган барих болжээ. Европт урьд байгаагүй тийм шинэ уран барилга үүсэн гарчээ. Зураг төслийг нь уран ухаанаар зохиосон учир хүнд дээврийнх нь жин гадна талын асар том тулгууруудад хуваагдан тарсан байна. Барилгыг дотроос нь харахад уран гоолиг баганууд нь хүнд их биеэ яаж дааж байгааг нь гайхам. Тэдгээр барилгад арабын уран барилгын аргаас уламжлан авсан шовх дааман хаалга их хэрэглэжээ. Барилгын оройд тэнгэр баганадсан ганжрууд байна. Энэ бол Европт дэлгэрсэн уран барилгын готын маяг юм. Энэ нь гойд сайхан хийц бөгөөд өөдөө тэмүүлсэн итгэл, урам зоригийн бэлгэдэл мэт санагдана. Уран барилгын тэр хийц үнэхээр шашны үеийн тусгал билээ. Тийм барилгыг их үйлс бүтээхийн төлөө нэгдсэн үнэн зүтгэлтэн уран барилгачид, мастерууд л босгож чадах сан билээ. 

	Өрнөд Европт готын барилгын ур хийц үүссэн нь гайхалтай үзэгдэл байв. Энэ үзэгдэл анархи, эмх замбараагүй, харанхуй бүдүүлэг байдлын дундаас дээд тэнгэрийн зүг тэмүүлэн залбирал үйлдэх мэт сайхан дүр босгожээ. Готын дуганууд Франц, Умард Итали, Герман, Англид бараг нэгэн зэрэг баригдах болжээ. Түүний анхны эх суурь яаж тавигдсаныг хэн ч үл мэднэ. Тэрхүү дугануудыг бүтээсэн хүний нэрийг бас хэн ч үл мэднэ. Тэр нь нэг хүний бүтээл биш, харин ард түмний санаа бодол, хөдөлмөр бүхэл нэгэн зүйл болон цутгагдсан мэт билээ. Бий болсон бас өөр нэгэн шинэ зүйл гэвэл дуганы цонхонд өнгөтэй шил хэрэглэдэг болсон явдал байв. Цонхных нь шилэн дээр өнгө ялган зурган хээ гаргасан нь гэрэлд нэвт тусан уг барилгыг улам бишрэм сайхан болгодог байв. 

	Би саяхан сүүлчийн удаа бичсэн нэгэн захидалдаа Европыг Азитай зүйрлэн ярьж байсан билээ. Тэр үед Ази соёл ба соёл иргэншлийн хувьд Европоос хамаагүй илүү байв. Тэглээ ч гэсэн тэр үед Энэтхэгт хөдөлмөрийн бүтээлч чанар бага байжээ. Гэтэл бүтээлч чанар гэдэг бол өөдрөг амьдрахын шинж гэж би өгүүлж байсан. Тийм болохоор хагас соёл иргэншил бүхий Европт готын тэр уран барилга дэлгэрсэн явдал Европ бүтээлч амьдралтай байсныг харуулж байгаа хэрэг. Тэнд хэв журам сарнинги, соёл иргэншил хоцрогдмол зэрэг түмэн бэрхшээл байсан ч гэсэн амьдрал гадагшаа түлхэн, тодрон гарах аргаа эрэн хайсаар байлаа. Готын барилга бол уг амьдралын нэгэн илэрхийлэл байв. Тэр нь бас уран зураг, уран баримал болон адал явдлын шохоорхлоор хэрхэн илрэн гарч байсан тухай бид хожим ярилцах болно. 

	Готын тэрхүү дугануудын заримыг чи үзсэн. Түүнийг санаж байгаа биз. Чи Германы Кёльн хотын дуганыг үзсэн шүү дээ. Бас Италийн Миланд, Францын Шартерт готын гоё сайхан дуган бий. Би байгаа газруудыг цөмийг нь нэрлэн тоочиж чадахгүй нь. Ямар ч гэсэн Герман, Франц, Англи, Умард Итали гээд л хааяагүй байдаг юм. Харин яг Ромд готын маягийн барилга ер байдаггүй нь хачин юм шүү. 

	Арван нэг, арван хоёрдугаар зуун дахь барилга байгууламжийн тэр их үеийн турш жишээ нь Парисын Дар эхийн сүм мэт тийм готын биш хэлбэрийн сүмүүд бас Венецийн умард Маркийн сүм ч баригдсан байж болох юм. Чиний үзсэн умард Маркийн сүм бол гоё сайхан шигтгэмэл зурагтай византийн урлагийн хийц юм. 

	Шашны үе өнгөрмөгц сүм, дуган барих ажил зогсжээ. Тэгээд хүмүүс ашиг хонжоо хайх, худалдаа хийх, ер нь иргэний амьдралд илүү санаа тавих болсон байна. Дуган барихын оронд хотын байшингууд их барих болжээ. Арван тавдугаар зууны үеэс эхлэн Умард Өрнөд Европын янз бүрийн нутагт хотын гоё сайхан барилга буюу готын маягийн гильдийн байшингууд баригдах болсныг бид харсан. Лондоны парламентын байшин мөн л готын маяг юм, харин хэзээ баригдсаныг би мэдэхгүй. Готын маягийн анхны барилга нь шатсан учир дараа нь мөн дахин готын маягийн өөр байшин барьсан гэдгийг би санаж байна. 

	Арван нэг, арван хоёрдугаар зууны үед боссон агуу их готын сүм дуганууд улсуудын хот, нийслэлүүдэд их байдаг билээ. Эртний хотууд дахин сэргэж бас шинэ хотууд бий болжээ. Европ дахинд их өөрчлөлт болж газар сайгүй хотын амьдрал хөгжих болжээ. Эртний Ромын эзэнт гүрний үед Газрын дундад тэнгисийн эргийн дагуу нэлэнхийдээ том хотууд баригдсан байсан нь мэдээж. Гэвч Ром унамагц тэдгээр хотын грек˗ромын соёл иргэншил мөн уналтад оржээ. Арабуудын байсан үеийн Испанийг эс тоолбол Европт Константинополиос өөр том гэхээр хот байсангүй. Азид Энэтхэг ба Хятадад мөн арабын ертөнцөд том хот цэцэглэн хөгжсөөр байв. Тэр үед Европт тийм байсангүй. Хот, соёл, соёл иргэншил нь бодвол хоорондоо салшгүй холбоотой зүйл бөгөөд гэтэл ромын ёс журам унтарснаас хойш өнө удаан үеийн турш Европт дээр нэрлэсэн үзэгдлийн алин нь ч байсангүй. 

	Харин одоо бол хот маягийн амьдрал сэргэн хөгжиж эхэлсэн байна. Хотууд ялангуяа Италид түргэн өсөв. Хотууд өсөн гарч ирсэн явдал Ариун Ромын эзэнт гүрний эзэн хаадын уур хилэнг ямагт хөдөлгөх нэгэн эх булаг болж байв. Учир нь тэд чөлөөт байдлаа алдах явдалтай эвлэрэн суухыг хүсэхгүй байлаа. Итали болон бусад оронд тийнхүү хотууд өргөжсөн нь худалдаачдын анги ба хөрөнгөтөн, мөн дунд ангийнхан гарч ирж байгааг харуулж байлаа. 

	Адриатын тэнгист ноёрхон байсан Венец хот чөлөөт бүгд найрамдах улс болжээ. Уг хот тэнгист цутган ордог мушгиралдсан урт сайхан сувгуудтай. Тэгэхдээ хотыг намаг дээр барьсан гэж ярилцдаг. Хүннүгийн Аттила Аквилейг гал мэсийн хүчээр дайран орох үед дүрвэгсдийн нэг хэсэг нь Венецийн намагт орж аврагдсан ажээ. Тэд тэгээд тэндээ Венец хотыг байгуулжээ. Уг хотыг Дорнод ба Өрнөд Ромын эзэнт улсын хооронд байгуулж чөлөөт байдлаа хамгаалж чадсан байна. Энэтхэг ба Дорно зүгээс Венецид ирж худалдаа хийдэг, эд баялаг авчирдаг. Венец өөртөө флоттой болж тэнгист ноёрхох болсон байна. Венец нь дож (удирдагч. ) хэмээн нэрлэдэг байсан ерөнхийлөгчөөр толгойлуулсан баян чинээлэг хүмүүс бүхий бүгд найрамдах улс байв. 1797 онд Наполеон Венецийг байлдан дагуулахаар ирэх хүртэл бүгд найрамдах улс оршин тогтносоор байжээ. Венецийн хамгийн сүүлчийн дож болох маш хөгшин тэр хүн тэр өдөр газар үхэтхийн унаж эцэс болсон юм гэж ярилцдаг ажээ. 

	Италийн нөгөө талд Венецтэй өрсөлдөгч Генуя хот байсан ба тэр бас л тэнгисийн аялагчид суурьшсан худалдааны хот байв. Тэр хоёрын хооронд Болонья гэдэг их сургуулийн хот бас Пиза, Верон, Флоренц хотууд байдаг бөгөөд Флоренц дэлхийд алдартай олон зураачийг төрүүлжээ. Медичийн угсааныхны үед баян тансаг сайхнаараа алдартай байлаа. Умард Италийн Милан хот аж үйлдвэрийн чухал төв болж өмнөдөд Неаполь хот өсөн тэлж байв. 

	Францад улс орон нь өсөн дэгжихийн хэрээр Гуго Капет нийслэлээ болгосон Парис хот мөн өсөн дэгжиж байв. Парис бол хэзээний Францын цохилох зүрх судас болж байлаа. Бусад оронд бусад нийслэл хотууд байсан нь мэдээж боловч сүүлчийн мянган жилийн туршид тэдгээрийн алин нь ч Парис Францыг ноёрхож байсан шиг тэгж улс орондоо зонхилж байгаагүй юм. Францад бас Лион, Марсель (маш эртний боомт хот), Орлеан, Бордо, Булонь зэрэг нэртэй хотууд ч байсан юм. 

	Германд Италийн нэгэн адил ялангуяа арван гурав, арван дөрөвдүгээр зууны үед чөлөөт хотууд мэдэгдэхүйц өсжээ. Тэдний хүн ам нь өсөж, эд баялаг, хүч чадал нь өсөн нэмэгдэхийн хэрээр тэд тайж язгууртны эсрэг улам зориглон тэмцэх болжээ. Том феодалуудыг өөртөө захируулахыг хичээх учир эзэн хаан заримдаа тэднийг дэмжиж байв. Тэдгээр хотууд өөрийгөө хамгаалахын тулд худалдааны том том нэгдэл, эвлэл холбоо байгуулж байжээ. Тэдгээр эвлэл холбоод заримдаа сурвалжтаны эсрэг үнэхээр ширүүн тэмцэл хийж байжээ. Өсөн дэгжиж байсан тэдгээр хотуудын заримыг нэрлэн хэлбэл: Гамбург, Бремен, Кёльн, Франкфурт, Мюнхен, Данциг, Нюрнберг, Бреславль зэрэг болно. 

	Нидерландад байсан (тэднийг одоо Голланд, Бельги гэж байна) Антверпен, Брюгге, Гент зэрэг худалдааны хотуудад мөн л амьдрал оргилон буцалж байлаа. Англид Лондон хот байсан нь мэдээж боловч тэр үед Лондон хэмжээгээрээ ч, баян чинээлгээрээ ч, худалдаагаараа ч уг тивийн бусад том хотуудтай зүйрлэмгүй бага байв. Англид боловсролын төв болж байсан Оксфорд, Кембриж хотуудын их сургуулиудын ач холбогдол өссөөр байв. Европын дорно зүгт Европын эртний хотуудын нэг болох Вена хот, Орос оронд Москва, Киев, Новогород зэрэг хотууд байв. 

	Тэдгээр шинэ хотуудыг ямар ч гэсэн тэдний ихэнхийг эртний эзэнт улсуудын маягийн хотуудаас ялган үзэх нь зүйтэй билээ. Шинээр өсөн гарч ирж байсан Европын хотуудын ач холбогдол нь ямар нэгэн эзэн хаан буюу хааны ач гавьяа биш, харин тэнд ноёрхон байсан худалдааны ач үр байв. Тийм учраас тэдний хүч чадал нь тайж язгууртанд биш, харин худалдаачдын ангид байлаа. Тэр бол худалдааны хотууд байв. Ингэхлээр хотууд өндийн гарч ирлээ гэдэг бол хөрөнгөтнүүд өндийн гарч ирлээ гэсэн үг байв. Тэдгээр хөрөнгөтнүүд хаад, язгууртны эсрэг амжилттай тэмцэж тэднээс эрх мэдлийг нь булаан авах хүртэл хүчээ хуримтлуулсаар байсан тухай бид хожим үзэх болно. Тэр бол бидний ярилцан байгаа цаг үеэс хойш олон жилийн дараа болсон явдал билээ. 

	Хот ба соёл иргэншил ямагт хамтат хөгжиж ирсэн гэдгийг би үүний өмнөхөн хэлсэн. Хотууд өсмөгц боловсрол өсөж, улмаар эрх чөлөөний үзэл санаа өсөх болжээ. Хөдөө нутагт амьдран суудаг байсан хүмүүс тархай бутархай, сүсэг бишрэлд автсан байдаг байв. Тэд байгалийн эрхшээлд байв. Тэд хомс амьдралтай байсан тул хөлс хүчээ баран хөдөлмөрлөх хэрэгтэй болдог ба ноёдын эрхшээлээс гарах гэж зүрхэлж чаддаггүй байлаа. Хотод бол нэг доор олон хүн бөөгнөрч тэд аж төрлөө илүү соёл иргэншилтэйгээр зохиох, суралцах, юмыг шүүн хэлэлцэж, тунгаан бодох, шүүмжлэх боломжтой байлаа. 

	Тийм учраас эрх чөлөөний үзэл санаа нь феодал язгууртны улс төрийн нэр төр хийгээд шашны нэр төрийн эсрэг адилхан хандсан байдаг байв. Тийнхүү шашны ноёрхлын үе эцэслэх нь ойртож, эргэлзэн бодох явдал эхэлжээ. Пап ба сүм хийдийг сохроор бишрэн дагах явдал тэр болгон гарахгүй болж байв. Эзэн хаан Фридрих II паптай хэрхэн харилцаж байсныг бид үзсэн. . Захирагдахгүй байх гэсэн энэ үзэл санаа хэрхэн өсөж байсныг бид үзсэн. 

	Арван хоёрдугаар зууны үеэс эхлэн бас боловсрол дахин сэргэх байдал ажиглагдах болжээ. Латин хэл Европын боловсролтой хүмүүсийн нийтлэг хэл болж хүмүүс мэдлэг эзэмших гэж нэг их сургуулиас нөгөөд аялан очиж байлаа. Италийн агуу их яруу найрагч Данте Алигьери 1265 онд төржээ. Италийн бас өөр нэг их яруу найрагч Петрарка 1304 онд төржээ. Түүнээс нэлээд хожим Английн их яруу найрагчдын дотроос хамгийн эртнийх нь болох Чосерын уран бүтээл Англид цэцэглэн хөгжжээ. 

	Гэвч боловсрол дахин сэргэхээс илүү нэг сонин юм гэвэл шинжлэх ухааны үзэл санаа анхлан бүдэг цухалзаж эхэлсэн явдал бөгөөд тэр нь дараагийн үеүдэд Европт маш их хөгжих болжээ. Шинжлэх ухааны үзэл санаа арабуудад их шингэсэн байсан ба тэд ямар нэг хэмжээгээр түүнтэй нийцэн ажилладаг байсан гэдгийг чамд ярьж байсныг чи магад санаж байгаа биз. Чөлөөт оюун ухаанаар судалж, туршин шинжлэх энэ үзэл санаа дундад эртний Европт нэвтэрнэ гэдэг хэцүү хэрэг байв. Түүнийг шашин хүлцэн тэвчдэггүй байв. Гэвч шашны тэр ажиллагааг үл харгалзан шинжлэх ухаан мэдэгдэм гарч ирэх болсон байна. Тэр үеийн Европт шинжлэх ухааны тэр үзэл санааг эзэмшсэн анхны хүмүүсийн нэг бол английн Рожер Бэкон байлаа. Бэкон арван гуравдугаар зууны үед Оксфордод амьдран сууж байжээ. 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

